
ԱՆԻ ՀԱՄԲԱՐՁՈՒՄՅԱՆ  

 

ԻՏԱԼԱԿԱՆ ԱԶԳԱՅԻՆ ԹԱՏՐՈՆԻ ԱՎԱՆԴՈՒՅԹԻ ԱՐՏԱՀԱՅՏՈՒՄԸ 

ԼՈՒԻՋԻ ՊԻՐԱՆԴԵԼՈՅԻ  

«ՎԵՑ ՊԵՐՍՈՆԱԺ ՀԵՂԻՆԱԿ ՈՐՈՆԵԼԻՍ» ՊԻԵՍՈՒՄ 

 

 

Commedia dell'arte (La Commediadell'arte) - իտալական պրոֆեսիոնալ թատրո-

նի անվանումն է, որի անբաժան մասն էին դիմակները, մնջախաղը, լացցին և իմպրո-

վիզային տեսարանները: Հոդվածագրի նպատակն է ցուցադրել Commedia dell'arte- ի 

հիմնական ավանդույթը և դրա արտահայտումը Լուիջի Պիրանդելոյի «Վեց պերսոնաժ 

հեղինակ որոնելիս» պիեսում: Ուշադրության կենտրոնում են իտալական ազգային 

թատրոնից եկող 3 հիմնական հասկացությունները ՝ դիմակ, խամաճիկ, իմպրովիզ: 

Միաժամանակ հոդվածում ներկայացվում է, թե ինչպես է Պիրանդելոն սույն հասկա-

ցությունները մեկնաբանում ժամանակակից իրականության համատեքստում ՝ առա-

վել սերտորեն կապվելով դրանք 20-րդ դարի մարդու տեսլականին: 
 

Բանալի բառեր` կոմեդիա դել արտե, Պիրանդելո,  դիմակ, իմպրովիզ, խամա-

ճիկ, իտալական ազգային թատրոն, հեղինակ,  հանպատրաստից  խաղ,  ռեժիսոր, լաց-

ցի: 
 

20-րդ դարը բեմական արվեստի պատմության մեջ ուղենշային էր այնքանով, 

որքանով որ այն ազդարարում է թատերական հեղափոխության սկիզբ: 20-րդ դարում 

մի խումբ դրամատուրգներ փորձում են գտնել թատերական արտահայտչամիջոցների 

նոր եղանակներ: Նոր եղանակների փնտրման ճանապարհին հետաքրքիր էր նրանց 

հղումը հին թատերական ձևերին, մասնավորապես, կոմեդիա դել արտեին: Կոմեդիա 

դել արտեն (La Commedia dell’arte)  իտալական պրոֆեսիոնալ թատրոնի անվանումն է, 

որի անբաժան մասն էին կազմում դիմակները, մնջախաղը, իմպրովիզ ենթադրող 

հատվածները: Թատրոնի այս տեսակը ուղղված էր հասարակության լայն շրջաննե-

րին: Թատերական գործունեության սկիզբը համարվում է 16-րդ դարը1: Այդ շրջանի 

հետ են կապվում առաջին փաստաթղթերը և հիշատակումները թե Իտալիայում, և թե 

Եվրոպայում:     

Կոմեդիա դել արտեն թատերական այն հազվադեպ ձևերից էր, որը շեշտը 

դնում է դիմակի, դերասանի հանպատրաստից խաղի,  մարմնի պլաստիկայի վրա: 

Հենց այս գլխավոր հատկանիշներն էլ գրավում են 20-րդ դարի դրամտուրգների 

ուշադրությունը:     

Իտալական թատրոնում կոմեդիա դել արտեի ավանդների վերաիմաստավո-

րումը իրականացնում են գրոտեսկի թատրոնի հեղինակները: Թատրոնի ավանդույթը 

դառնում է միջոց մարդկային կրքերի բացահայտման համար: Լ. Կյարելլին, Պ. Մ. Ռոկ-

                                                           
1 Rudlin J.  Commedia Dell'Arte: An Actor's Handbook, England, 2002, p. 25. 

կո դի Սան Սեկոնդոն, Լ. Անտոնելլին, հրաժարվելով արտաքին իրադարձությունների 

նկարագրությունից, փորձում են  խորանալ մարդու ներաշխարհի մեջ, բացահայտել 

հոգու շարժը և զգացմունքային ելևէջները2: 

Պիրանդելոն թատրոնի համար սկսում է գրել 1910-ականներին: Իր ստեղծա-

գործությունների հիմնական թեման է դառնում իրականության և պատրանքի, դեմքի և 

դիմակի կոնֆլիկտը:  

Հոդվածագրի գլխավոր նպատակն է ցուցադրել, թե ինչպես են Կոմեդիա դել 

արտեի ավանդույթի հիմնական տարրերը՝ դիմակը, խամաճիկի գաղափարը և իմպրո-

վիզային կոմեդիայի մեթոդը, հանդես գալիս նորարարական կոնտեքստում՝  իրենց 

դրսևորումը ստանալով Լ. Պիրանդելոյի «Վեց պերսոնաժ հեղինակ որոնելիս» պիե-

սում: Այդ պիեսում հատուկ սրությամբ ընդգծվում են մարդու օտարության և 

ինքնարտահայտման անկարողության թեմաները, «դիմակի» և «դեմքի», իրականութ-

յան և երազանքի, հարաբերական ճշմարտության խնդիրները3: 

Դիմակի գաղափարը որպես այդպիսին շղթայի նման անցնում է Պիրանդելոյի 

մեկ պիեսից մյուսը, սակայն իմաստային ամենալայն ընդգրկումը այն ստանում է «Վեց 

պերսոնաժ հեղինակ որոնելիս» (1921) և «Հենրի IV» (1921) պիեսներում: Դիմակը կա-

րող է հաճախ լինել բառացի, ինչպես «Վեց պերսոնաժ հեղինակ որոնելիս» կամ ստա-

նալ կոստյումների տեսք, դիմահարդարման, ինչպես «Հենրի IV»-ում, այն կարող է նաև 

լինել մետաֆորիկ հայեցակարգ4: 

Բաժանելու համար դերասաններին և կերպարներին միմյանցից, Պիրանդելոն 

օգտագործում է իմպրովիզային կոմեդիայի մեթոդը և «հագցնում է» կերպարների դեմ-

քին դիմակներ, որոնք արտահայտում են նրանցից յուրաքանչյուրի էությունը: Պիրան-

դելոն նպատակադրված իրար է բախում երկու հակադիր պլաններ. իրականը (դերա-

սանները, պիեսի փորձերը) և ոչ իրականը, ֆանտաստիկը  (չգրված կոմեդիայի կեր-

պարները): Երևակայությամբ ստեղծված կերպարները, ըստ Պիրանդելոյի, այնքան 

իրական են, որքան և դերասանները, և ավելի իրական, քան հենց կյանքն է. «Ով որ 

ցանկանա բեմադրել այս ներկայացումը բեմի վրա, նա պետք է ջանքեր գործադրի, որ-

պեսզի վեց պերսոնաժները չխառնվեն բեմի մնացյալ դերասաններին: Հասկանալի է, 

որ նման բաժանմանը կարող են նպաստել տարբեր լուսային էֆեկտները: Սակայն 

ամենահարմար և ճշմարիտ միջոցը կերպարների համար կլինի հատուկ դիմակների 

օգտագործումը <…> Այս դիմակները կոչված են, մնացյալ ամեն բանից զատ, որքան 

հնարավոր է ամբողջապես արտահայտելու կոմեդիայի էությունը»5: 

Կոմեդիա դել արտեում յուրաքանչյուր կերպար, կրելով դիմակ, ստանում էր 

կայուն հատկանիշներ, կայուն բնավորության գիծ, որը բնորոշ է լոկ տվյալ դիմակը 

կրող կերպարին: Դերասանը, կրելով կոնկրետ դիմակ, իր վրա էր վերցնում ստույգ 

                                                           
2
 Володина И. «Маски» и «лица» персонажей Пиранделло (послесловие). Луиджи Пиранделло. 

Избранные произведения, антология. Москва, 1994 . 558 с. 
3
 Володина И. «Маски» и «лица» персонажей Пиранделло (послесловие). 559 с. 

4 Fisher J. An Author in Search of Characters: Pirandello and Commedia dell'arte, Modern Drama, Canada, 
1992, p. 550. 
5 Pirandello L. Sei personaggi in cerca d'autore. Ediz. Integrale, Roma, Newton Compton, p. 6. 

ինչ-որ կերպարի գործառույթ և հատկանիշներ, կամ այլ կերպ ասած` նա վերցնում էր 

այդ կերպարի ինքնությունը: Այդ պահից սկսած, բեմական գործընթացում, դերասանը 

նույնանում էր այդ կերպարին, նա ոչ այլ ոք էր, եթե ոչ իր կրած դիմակը:  

 Ավելի կոնկրետ, մենք կերպարներին տարբերում ենք ըստ իրենց կրած 

դիմակների, տեսնում ենք դիմակը և հասկանում, թե ում հետ պետք է գործ ուենանք 

ներկայացման ընթացքում, անգամ բնավորության գծերից շատերը երևում են դիմակի 

օգնությամբ: Միևնույն հատկանիշը մենք տեսնում ենք «Վեց պերսոնաժ հեղինակ 

որոնելիս պիեսում»: Կերպարները հանդես են գալիս ընդհանրական անվանումներով 

(Հայր, Մայր, Որդի և այլն) և նրանցից յուրաքանչյուրը առանձին մի ապրումի կրողն է. 

«…Այդ ֆիգուրներից յուրաքանչյուրը կարտահայտի մեկ անփոփոխ, միայն իրեն 

բնորոշ զգացում. Հայր՝ խղճի խայթ, Խորթ աղջիկ՝ վրեժխնդրություն, Որ-

դի՝արհամարհանք, Մայր՝ տառապանք»6:  

Սույն պիեսում ետին պլան է մղվում դիմակի հասարակական-սոցիալական 

ընկալումը, ինչպես օրինակ «Հենրի IV»-ում էր: Եթե Հենրի IV-ում դիմակի առաջնային 

գործառույթը ինքնության կոծկումն էր` հասարակության նորմերից խուսափելու հա-

մար, ապա «Վեց պերսոնաժ հեղինակ որոնելիս» պիեսում առաջին պլանում 

հայտնվում է հերոսների ինքնության որոնման դրաման: Ընդ որում, ինքնությունը նույ-

նանում է հեղինակին: Այսինքն` վերջիններիս համար հեղինակի որոնումը ոչ այլ ինչ 

է, եթե ոչ սեփական ինքնության որոնումը: 

«Վեց պերսոնաժ հեղինակ որոնելիս» հերոսները փորձում են իրենց համար 

գտնել հեղինակ, սա ենթադրում է, որ նրանք փորձում են իրենց ինքնությունը գտնել, 

քանի հեղինակը ինչ-որ իմաստով հանդես է գալիս որպես արարիչ վերջիններիս հա-

մար: Բոլոր հերոսները կրում են դիմակներ և փորձում են կոծկել իրենց էությունը դի-

մակից  այն կողմ: Նրանք անգամ չունեն անուններ: Ավելին, նրանք չեն կարողանում 

հասնել իրենց ես-ին, քանի դեռ ռեժիսորը նրանց չի տվել կյանք և ինքնություն 

ունենալու հնարավորություն:  

Կոմեդիա դել արտեից եկող հաջորդ ազդեցությունը երևում է խամաճիկի 

գաղափարի յուրացման մեջ: Պիրանդելոյին գրավում է հակասուության պրոբլեմը 

տեսանելիության («դիմակի») և էության («դեմքի») միջև Կյարելլիի «Դիմակ և դեմք» և 

Ռոսսո դի Սան Սեկոնդոյի «Խամաճիկներ, այնպիսի կրքեր» պիեսներում, ինչպես նաև 

մարդկանց կերպարների յուրացումը խամաճիկների կողմից՝ զրկված սեփական 

անհատականությունից (Ռոսսոյի մոտ հերոսները կոչվում են «Մոխրագույն հագուս-

տով պարոնը», «Երգչուհին» և այլն):  

Այս տեսանկյունից հատկանշական է Էդվարդ Կրեյգի մոտեցումը կոմեդիա 

դել արտեի ավանդույթին և վերջինից Պիրանդելոյի կրած ազդեցությունը: Կրեյգը կար-

ծում էր, որ չկա այնպիսի հասկացողություն, ինչպիսին հանճարեղ դերասանն է: Դրա 

փոխարեն նա մեծ կարևորություն է տալիս ռեժիսիորի աշխատանքին: Ըստ վերջինիս` 

դերասանը լավն է այնքանով, որքանով որ նա կարողանում է յուրացնել բեմական 

տեխնիկայի ձևերը, որոնք թելադրվում են ռեժիսիորի կողմից: Այլ կերպ ասած` 

                                                           
6 Տես` նույն տեղում, էջ 8: 

դերասանը Կրեյգի թատրոնում դառնում է խամաճիկ ռեժիսիորի ձեռքում7:  

Միևնույն տեսլականը մենք տեսնում ենք Պիրանդելոյի թատրոնում:  

«Վեց պերսոնաժ հեղինակ որոնելիս» պիեսում կերպարները դառնում են 

խամաճիկ ռեժիսորի ձեռքում: Ռեժիսորը, օգտագործելով կերպարների ներուժը, 

նրանց հանձնում է համապատասխան դերասանների, ովքեր էլ կենդանություն են 

տալիս նրանց. «Ձեր յուրօրինակությունը, ձեր դեմքը առաջանում է այստեղ, բեմի վրա, 

երբ դերասանները  ժեստերի, ձայների և պլաստիկայի օգնությամբ ձեզ կտան իրական 

կաշի: Դուք դեռ մեռած եք, բեմի վրա դուք կկենդանանաք միայն դերասանների 

օգնությամբ»8: 

Կոմեդիա դել արտեի մյուս կարևոր առանձնահատկությունը իմպրովիզն է 

կամ հանպատրաստից խաղը: Իմպրովիզի հմտությունները իտալացի դերասանները 

սերտում են 16-րդ դարում: Վերջինս համարվում է դերասանական վարպետության 

առաջին նշաններից մեկը. « Իմպրովիզի դիմող դերասանը կոմեդիա դել արտեում 

նման էր շախմատային գրոսմաստերի. որքան շատ պարտիաներ (դերեր) էր նա 

մտապահում, այնքանով հնարավոր  էր դառնում հաջորդ պարտիայի (դերի) 

բարեհաջող իրականացումը»9: Այսինքն` չնայած այն հանգամանքին, որ դերասաննե-

րը դիմում էին իմպրովիզի, այն հաճախ ռեալիզացվում էր մասնակիորեն, քանզի վեր-

ջիններս մտապահում էին պատրաստի կաղապարներ, որոնցից էլ օգտվում էին ըստ 

տվյալ իրավիճակի նպատակադրման: 

20-րդ դարի արվեստագետի համար իմպրովիզը դադարում է համարվել զուտ 

տեխնիկական հնարք, այն կապվում է դերասանի գերագույն էսթետիկական 

նպատակի հետ: Իմպրովիզը ոչ միայն վերաբերում է գրական խոսքին, այն նաև իր 

շրջանակի մեջ է վերցնում բեմադրության բոլոր գործողությունները: 

Պիրանդելոյի ստեղծագործությունում մեծ տեղ է գրավում իմպրովիզի 

oգտագործումը: Հեղինակը ստեղծում է այնպիսի պատրանք, ըստ որի` կերպարները 

չեն օգտվում սցենարներից: Դերասանները պիեսում անգամ համոզում են 

ռեժիսիորին, որպեսզի վերջինս հրաժարվի հանպատրաստի տեքստից: Ահա` հոր 

կերպարը, առաջարկում է ռեժիսիորին կերպարների պարագայում դիմել 

հանպատրաստից խաղի, իսկ դերասաններից մեկն անգամ ուղիղ զուգահեռ է 

անցկացնում կոմեդիա դել արտեի հետ. «Հայրը- Կարելի է նույնիսկ դեն նետել 

սցենարները և փորձել այն խաղալ», «Երրորդ դերասան-Նա ցանկանում է դիմել 

իմպրովիզի, հանպատրաստից: Երիտասարդ դերասան- Կարծե՞ս դա կոմեդիա դել 

արտեն է»10:  

Թվում է թե դերասաններից յուրաքանչյուրը կերտում է սեփական սցենարն իր 

ներսում. «Ռեժիսոր-Որտեղ է ձեր տեքստը: (Դերասանները ծիծաղում են) Դերասան-

ներ-Դրաման մեր ներսում է, մենք ինքներս դրամա ենք, և մենք այրվում ենք անհամբե-

րությունից ներկայացնելու այն այնպես, ինչպես մեզ հուշում են մեր ներսում 

                                                           
7 Craig, E. G. On the Art of the Theater, London, 1924, p. 11. 
8 Pirandello L. Sei personaggi in cerca d'autore. Ediz. Integrale, Roma, Newton Compton, p. 7. 
9 Apollonio M. Storia del teatro italiano: In 3 v. Bologna, 1953, p. 2 – 3. 
10 Pirandello L. Sei personaggi in cerca d'autore. Ediz. Integrale, Roma, Newton Compton, p. 19. 

փոթորկվող կրքերը»11: Սա հենց կազմում է սցենարի մի մասը. ստեղծել այնպիսի 

տպավորություն, ըստ որի` դերասաններից յուրաքանչյուրը չի խաղում, այլ իր 

սեփական կյանքն է ներկայացնում բեմի վրա. «Հայրը-Նա ասում է (որդին), որ մեր 

դրամայում ոչ մի դեր չի խաղում, բայց սա հենց վերջինիս բանալին է»12:  

Ամփոփելով` կարող ենք ասել, որ կոմեդիա դել արտեի ավանդույթը իր համա-

մարդկային բնույթի շնորհիվ կարողացավ մնալ կենսունակ անգամ 20-րդ դարում: Ազ-

գային թատրոնի տեսակ լինելուց զատ` այն վերածվեց թատերական տեսության, որն 

իր շրջանակներում ամփոփեց դերասանական խաղի, բեմադրության տեխնիկայի ողջ 

տեսլականը:  

Պիրանդելոն` որպես դրամատուրգ կատարեց ֆենոմենալ աշխատանք այդ 

ճանապարհին: Սեփական փիլիսոփայությունը կերտելու ուղում` նա պահպանեց իր 

թատրոնում կոմեդիա դել արտեի ազգային նկարագիրը` հարստացնելով այն 20-րդ 

դարի եվրոպացի դրամատուրգների գաղափարներով: Դրա արտացոլումը «Վեց պեր-

սոնաժ հեղինակ որոնելիս» պիեսն է, որտեղ նա կերտում է դիմակ-կերպար, խա-

մաճիկ-դերասան, իմպրովիզ-կյանք զուգահեռները: Օգտագործելով կոմեդիա դել ար-

տեի ողջ ներուժը՝ Պիրանդելոն բացահայտում է ստեղծագործական գործընթացը. ցույց 

տալիս՝ ինչպես է ստեղծվում գեղարվեստական գործը, և թե ինչպես են այդ գործըն-

թացում հարաբերվում երևակայությունը և իրականությունը, արվեստը և կյանքը: 

 

ОТРАЖЕНИЕ ТРАДИЦИИ ИТАЛЬЯНСКОГО НАЦИОНАЛЬНОГО ТЕАТРА В 

ДРАМЕ Л. ПИРАНДЕЛЛО «ШЕСТЬ ПЕРСОНАЖЕЙ В ПОИСКАХ АВТОРА» - АНИ 

АМБАРЦУМЯН - Комедия дель арте (La Commediadell’arte) —название итальянского 

профессионального театра, использовавшего маски, пантомиму, буффонаду, сценки, 

именовавшиеся «лацци» («лаццо»), активно прибегавшего к импровизации. В данной 

статье рассматриваются основные традиции комедии дель арте и их выражения в 

произведении Луиджи Пиранделло "6 персонажей в поисках автора". В центре 

авторского внимания 3 основных понятия: маска, марионетка, импровизация, а также их 

проявления в пьесе Л. Пиранделло. В статье также представлено и то, как в театре 

Пиранделло данные понятия выступают в современном контексте, наиболее сближаясь 

с психологическим восприятием человека 20-ого тысячелетия. 

 

Ключевые слова: комедия дел арте,пирандело, маска, импровизация, игрушка, 

итальянский национальный театр, автор,неподготовленная игра, режиссер, плач. 

  

 

 

 

                                                           
11 Տես` նույն տեղում, էջ 28:  
12 Տես` նույն տեղում, էջ 30: 

THE REFLECTION OF  THE TRADITION OF THE ITALIAN NATIONAL THEATER 

IN L. PIRANDELLO’S ―SIX CHARACTERS IN SEARCH OF AN AUTHOR‖ DRAMA - ANI 

HAMBARDZUMYAN- Commedia dell’arte is a form of theatre characterized by masked 

―types‖, improvised performances based on sketches or scenarios, lazzi and pantomime. The 

article refers to the tradition of comedia del arte and its expression in the play ―Six Characters 

in Search of an Author ‖ by Luigi Pirandello. 

The author concentrates on three basic topics: mask, puppet and improvisation, and its 

expression in the play of L. Pyrandello. At the same time, the author shows how the above-

mentioned topics are represented in the modern context in L. Pyrandello’s theatre becoming 

closer to psychological perception of the 20th century man. 

 

Key words: Comedy del Arte, Pirandello, mask, improvisation, puppet, Italian National 

Theater, author, ready-made play, director, lazzi. 

